
357 hitz

Gure gorputzak nolakoa izan behar duen 'erakusten' digute egunero telebistan, aldizkarietan, dendetan, autobus geltokietan... Udaberrian, giroa epeltzen denean, urteko beste sasoi batzuetan baino ageriago dago.

Konplexuak (I)

Psikologia

Arantza Quecedo Urrutia. 

Orain dela gutxi, telebistan, Cambio radical saioa eman zuten (Antena 3), eta kirugiaren bidez, janzkeraren bidez, ilea apainduz eta abarren bidez, pertsona batek itxura aldatzea lortzen zuen, eta saria horixe bera zen: itxura berria izatea. Analisi mota asko egin dira programa horren inguruan, medikuntza aldetik, psikologikoak, etikoak eta abar. Gaur, ildo horretatik abiatuko gara gure gizartean, gure eguneroko bizimoduan dauzkagun eraginez jabetzeko. Jabetzeak eta ulertzeak garrantzi handia dauka, geure burua ulertzeko eta iritzi kritikoa sortzeko; helduak eta independenteak izateko. Gure gizartean «dena gure esku» dagoela eta gure gorputzaren forma eta itxura aldatzea ere gure esku dagoela mezua argia da gure inguruan. Horrez gain, ez onartu, ez konformatu eta bai aldatu leloa ere agerian dago gure artean. 

Beste aldetik, egunero hainbat irudi datoz gure begietara gure gorputzak nolakoa izan behar duen erakusten: telebistan, aldizkarietan, dendetan, autobus geltokietan... Urte osoan eragin nabarmena du horrek, baina udaberrian, agian, ageriago dago: giroa epeltzen denean eta arropa gutxiago jantzi behar denean bikini operazioa hasten da, eta gorputzaren inguruko gaiak gehiago izaten dira. 

Kronologia aldetik aztertzean, nerabezaroan izaten dute garrantzi handiagoa gorputzaren itxuraren gaineko kezkek, zalantzek eta barneratze prozesuak. Hori bai, gure gizartean kezka horiek gero eta arinago sortzen dira: gaur egun 8 eta 9 urteko umeengan ere agertzen da batzuetan. Gorputzaren irudia psikologian erabiltzen den kontzeptu zabala da. Nola sortzen da bakoitzak barneratua duen gorputz irudia? Zergatik da batzuentzat prozesuaren parte bat gorputzari gorrotoa izatea? Zergatik batzuek ez dute bere burua normal onartzen, gorputz arruntak izan arren? Zelan sortzen dira konplexuak? Galdera horiei erantzun baino lehen, psikologian gorputzaren irudia zer den aztertuko dugu. 

Gorputzaren irudia kontzeptu konplexua da: bakoitzak bere gorputzari buruz barneratuta daukan erreferentzian oinarrituta dago, non gure besoa, adibidez, ez den agertzen zuzenean irudi gisa gure barnean, zehatz eta mehatz barne argazkia balitz bezalaxe. Besoaren barne irudian, adibidez, sentipenen bidez ikusmenak sortutako irudiak, agindutako mugimenduek sortutako irudiak, laztanek sortutako irudiak eta abar daude, eta, horrez gain, baita mugimenduen eta pertzepzioen inguruan sortutako bizipenak, pentsamenduak, emozioak eta ekintzak. 

